
1.
Опис на состојбите во областа и дефинирање на проблемот

1.1
Опис на состојбите
Постоечкиот Закон за заштита и благосостојба на животните ги уредува минималните барања за заштита и благосостојба на одредени видови животни во однос на нивното одгледување, чување, грижа и сместување, при фармско одгледување, за време на превоз, колење или убивање, заштита на кучиња, домашни миленици, животни кои се чуваат во зоолошки градини и заштита на животните кои се користат за експериментални или други научни цели. Постојниот закон воспоставува инструменти во правец на хармонизирање на националното законодавство со соодветното задолжително законодавство на Европската Унија. Покрај тоа, законот презема и одредени препораки на Европската Комисија, како и стандарди на меѓународни организации кои подетално ја обработуваат оваа област.
1.2
Причини за проблемите кои се предмет на разгледување
Законодавството на Европската Унија кое ја регулира благосостојбата на животните претрпува чести измени и надополнувања, со цел прилагодување на актуелните трендови, научни достигнувања и резултатите на новите истражувања и студии. Кон областа на благосостојбата на животните во европски и светски рамки сериозно се пристапува од сите заинтересирани страни, како од креаторите на политиката и изготвувачите на законодавната рамка, така од невладините организации, вклучително и крајните корисници, односно држателите на животни и потрошувачите на храна од животниско потекло.

Како последица на горенаведеното, се утврди потребата од донесување на нов Закон за заштита и благосостојба на животните. 
2. 
Цели на предлог регулативата
Со новиот Закон за заштита и благосостојба на животните ќе се обезбеди подобра заштита и благосостојба на животните, ќе се доуреди областа на благосостојбата на животни кои до сега не беа предмет на уредување на постојниот закон, како и  унапредување на казнeната политика.
3.
Можни решенија (опции)

3.1
Опис на решението „не прави ништо“  
Доколку се одбере опцијата „не прави ништо“, одредени проблеми од областите на благосостојбата на бројлери, благосостојбата на експерименталните животни, благосостојба на животните за време на колење, како и одредени прашања кои се однесуваат на домашните миленици ќе останат нерегулирани Воедно, нема да се постигне усогласеност со законодавството на Европската Унија од областите на заштитата и благосостојбата на животните.
3.2
Опис на можните решенија (опции) за решавање на проблемот
Со новиот Закон за заштитата и благосостојбата на животните се предлага регулирање на благосостојбата на бројлери, односно живина за тов, што до сега не беше регулирано на потребното задоволувачко ниво кое се бара од страна на потрошувачите, како и од страна на стандардите поставени во Европската Унија. Исто така, се регулира проблематиката со благосостојбата на експерименталните животни, како и благосостојба на животните за време на колење во согласност со најновите трендови, научни достигнувања и резултатите на новите истражувања и студии со цел да се намали страдањето на животните за време на извршување на овие операции. Во новиот закон се внесени и одредени одредби кои се однесуваат на домашните миленици, а во однос на начинот на чување на домашните миленици, држење на опасни животни и друго.

4. Проценка на влијанијата на регулативата

Можни позитивни и негативни влијанија од секоја од опциите:
4.1
Економски влијанија
Новиот Закона за заштита и благосостојба на животните нема економско влијание.
4.2
Фискални влијанија
Новиот Закона за заштита и благосостојба на животните нема фискални влијанија, односно не се потребни дополнителни финансиски средства за негово спроведување.
4.3
Социјални влијанија
Со новиот Закон за заштита и благосостојба на животните ќе се обезбеди подобра заштита на здравјето на животните и луѓето, како и благосостојбата на животните.
4.4
Влијанија врз животната средина
Новиот Закона за заштита и благосостојба на животните нема влијание врз животната средина. 

4.5
Административни влијанија и трошоци – 
а) трошоци за спроведување 
Не се потребни дополнителни трошоци за спроведување 
б) трошоци за почитување на регулативата
Со новиот Закон за заштита и благосостојба на животните се предвидени административно трошоци за операторите за добивање на одобренија. Висината на таквите трошоци дополнително ќе ги пропише Владата на Република Македонија на предлог на директорот на Агенцијата. 
Заради регулирање на благосостојбата на живината за тов, односно бројлерите, се воведува обврска за операторите да ги подобрат и унапредат објектите каде се чуваат бројлери, со цел исполнување на потребните стандарди за нивно одгледување. За исполнување на таа обврска ќе се создадат нови дополнителни трошоци за операторите со бројлери. Таа обврска е воведена, меѓутоа нема да се применува од денот на влегување на сила на законот, односно ќе отпочне да се применува шест месеци пред пристапувањето на Република Македонија во Европската Унија. 
5.
Консултации

5.1
Засегнати страни и начин на вклучување

Побарано  е мислење по нацрт текстот на предлог Законот за заштита и благосостојба на животните од: Влада на Република Македонија, Министерство за транспорт и врски, Министерство за животна средина и просторно планирање, Министерство за внатрешни работи, Министерство за земјоделство, шумарство и водостопанство, Секретаријат за законодавство, Заедница на единиците на локална самоуправа на Република Македонија и Здружение за заштита на животни "Анима Мунди".

5.2
Преглед на добиените и вградените мислења 
Се уште нема добиени мислења.

5.3
Мислењата кои не биле земени предвид и зошто
Нема.
6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)
Со новиот Закон за заштита и благосостојба на животните ќе се овозможи одржување чекор со актуелните трендови, научни достигнувања и резултатите на новите истражувања и студии од областите на заштитата и благосостојбата на животните. Во исто врме ќе се постигне и усогласеност со законодавствотот на Европската Унија од областите на заштитата и благосостојбата на животните, кои постојано се предмет на изменувања и дополнувања.
6.2
Ризици во спроведувањето и примената на секое од можните решенија (опции)
Доколку не се донесе нов Закон за заштита и благосостојба на животните, нема да се постигне потполно усогласување за законодавството на Европската Унија од областите на заштитата и благосостојбата на животните, како и нема да се одржи чекор со најновите трендови од истите области.
6.3
Препорачано решение со образложение
Се препорачува донесување на Закон за заштита и благосостојба на животните поради потребата од подобрување и унапредување на заштитата и благосостојбата на животните, регулирање на одредени области кои досега не беа регулирани, како и постигнување на усогласеност со Европското законодавство од тие области.
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области
Потребно е да се направи измена на Законот за прекршоците против јавниот ред и мир поради тоа што одредени прашања, како што е организирање на борби меѓу животни, држење на кучиња без заштитни маски, како и невнимателно и без надзор држење на кучиња и други опасни животни, кои се регулирани во тој закон, ќе бидат подетално опфатени во новиот Закон за заштита и благосостојба на животните. 
7.2
Потребни подзаконски акти и рок за нивно донесување

Со новиот Закон за заштита и благосостојба на животните е предвидено да се донесат 34 подзаконски акти. Подзаконските акти ќе се донесат во рок од две години од денот на влегувањето на сила на законот, а до нивното донесување ќе се применуваат веќе постоечките прописи.
7.3
Органи на државната управа, државни органи и други органи надлежни за спроведување
Агенција за храна и ветеринарство, Министерство за внатрешни работи, Државен комунален инспекторат, општински комунални инспекции и комунални инспекции во општините во градот Скопје и градот Скопје.
7.4
Активности за обезбедување на ефикасно спроведување на предлогот на закон

За спроведување на законот ќе се преземат соодветни активности, како што се обуки и советувања, со цел запознавање на засегнатите страни и обезбедување на ефикасно имплементирање на законот.  

8.
Следење и евалуација

8.1 
Начин на следење на спроведувањето 
Надлежен орган за спроведување на управните и стручните работи утврдени со Законот за заштита и благосостојба на животните е Агенцијата за храна и ветеринарство.
Спроведувањето на законот и ефектите од истиот ќе бидат предмет на постојан надзор и следење од страна на надлежните сектори во Агенцијата за храна и ветеринарство.
За спроведување на одредбите од овој закон, официјалниот ветеринар може да побара асистенција од овластено лице од Министерството за внатрешни работи согласно Законот за ветеринарно здравство.
За одредени одредбите од законот (член 27 ставови (2) и (3) и член 30 став (3) точка 2) и став (4)) контрола може да вршат и државните комунални инспектори на Државниот комунален инспекторат, општинските комунални инспектори и комуналните инспектори во општините во градот Скопје и градот Скопје како и комуналните редари согласно овластувањата дадени со Законот за комуналнте дејности. Овие одредби се однесуваат на:
- сопствениците на кучиња треба на влезната врата во дворот на видливо место да постават табла со која недвосмислено се укажува на присуство на куче, без разлика дали кучето или кучињата чиј е сопственик се опасни или не;
- кучињата кога се на јавно место треба да бидат врзани на поводник освен кога се на јавни места каде е дозволено кучињата слободно да се движат во придружба на нивните сопствeници;
- сопственикот или одговорното лице за опасно куче треба да обезбеди услови за држење на животното соодветно за расата, потребите и карактеристичното однесување, при што вклучително треба при движење кучето да го врзе на поводник и да му стави заштитна маска и
- опасните кучиња при движење треба да бидат придружувани од полнолетно лице.

8.2
Евалуација на ефектите од предлогот на закон и рокови 

Евалуација на ефектите ќе се врши во текот на секојдневното работење, како и со одржување на средби помеѓу Агенцијата за храна и ветеринарство со засегнатите страни
Изјава од директорот на Агенцијата за храна и ветеринарство
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум: _____________                                                                                             ..................................................
потпис на директор на Агенција за храна и ветеринарство
Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:____________                                                                                                   ...........................................
потпис на министерот 

